
САЯСИ ДИСКУРСТАҒЫ САЯСИ МЕТАФОРА

Қазіргі ғылым мен техниканың дамыған заманында, жаһандану дәуірінде адамның тұрақты коммуникациясының дамуына бұқаралық ақпарат құралдарының тигізер ықпалының зор екені анық. Когнитивті көзқарас тұрғысынан осындай әсер етудің мықты құралдарының бірі – метафора болып табылады. Адам баласы өзі өмір сүретін әлемді метафоралы ойлау, оны пайдалану арқылы құрады. Дж. Лакофф және М. Джонсонның пікіріне сүйенетін болсақ, біздің түсіну, қабылдау қабілетіміз метафоралық сипатқа ие, ойлауымыз, күнделікті тәжірибеміз мен тәртібіміздің өзі белгілі бір дәрежеде метафоралармен белгіленеді [1;387]. Мысалы, Алматыда «Алтынбек Сәрсенбайұлы қоры» өткізген «Руханият. Тәуелсіздік. Жаңғыру» атты қазақ интеллигенциясының форумына қатысқан қоғам қайраткерлері, ақын-жазушылар, ғалымдар қатарында баяндамасын Алаш идеясына арнаған алаштанушы ғалым Тұрсын Жұртбай: «Дертті қазақ қоғамына «операция жасамас бұрын» оған алдымен «дұрыс диагноз қою керек» деген пікір айтты. («Интеллигенция Жаңаөзен оқиғасын «қанды жексенбіге» теңеді», Азаттық радиосы, 28 сәуір 2014). Бұл мысалдаметафораланған медициналық терминдердің саяси реңк алғандығы анық, ал оның оқырман немесе адресат ойына экспрессия тудырып отырғандығын көреміз. 
Метафоризациялау үдерісі – «білімнің онтологиялық мәртебесін жиі өзгертуге әкелетін білімге жасалатын арнайы операциялар (белгісіздер белгілі бола бастайды, ал белгілілер мүлде жаңа болады және т.б.)»[2; 185]. Метафора екі түсінікті бір-бірімен байланыстырады, бірі (шығу көзі) жақсы құрылған, қарым-қатынасқа түсушілер үшін белгілі болса, екіншісі (нысана) түсіндіруді, концептуалдауды түсіндіруді қажет етеді. 
Тілдегі метафораланудың өзі саяси дискурста көрініс табады. Саяси дискурстағы метафоризация үдерісін қарастыру- когнитивті лингвистиканың негізгі бағыттарының бірі (Н.Д. Арутюнова, А.Н. Баранов, М. Джонсон, Ю.Н. Караулов, Дж. Лакофф, А.П. Чудинов  и др.). Метафораның адресатқа әсер етіп, белгілі бір шешім қабылдауға көмек берерлік зор прагматикалық әлеуеті бар. А.А. Каслованың пікірінше, метафора – «лингвомәдени қауымдастық өкілдерінің «аралық әлемді» құрастыратын жаңа білімді қалыптастыруға бағытталған когнитивті үдерістің ерекше түрі»  [3; 5]. Метафора адам әрекетінің уәжділігі мен бағытына тиісті дәрежеде эмотивті әсер етіп, қоршаған ортаны модельдеуге ықпал етеді.  
Қазіргі кезде саяси дискурстың ерекшелігі- оның бұқаралық ақпарат құралдары арқылы берілуінде.Еліміздің экономикалық, саяси және мәдени өмірінде болып жатқан өзгерістер медиа-мәтін тілінде айқынкөрініс табуда.БАҚ-тың негізгі белгілерінің бірі – қоғамда болып жатқан өзгерістерге жылдам әрекет ету, араласу, сонымен қатар қоғамдағы көңіл-күйді анықтап, қоғамдық пікір қалыптастыруға да мүмкіндігі бар, сондықтан БАҚ саяси коммуникацияның маңызды қатысушысы болып табылатындықтан, заманауи саяси дискурсты талдауда оның атқаратын рөлі де зор.Мысалы, елімізде орын алып жатқан саяси маңызы бар оқиғаларда қоғам қайраткерлерінің тілінде кездесетін саяси метафоралардың адресаттың сол оқиға туралы оң немесе теріс пікір қалыптастыруына ықпал ететіндігіне көз жеткіздік. Мысалы, Жаңаөзен оқиғасына сараптама жасаған қоғамдық комиссия мүшесі оны өткен ғасырдың басында болған Ресейдегі «қанды жексенбіге» теңеді.Рысбек Сәрсенбайұлы, сонымен бірге,«қоғамныңенжарлығы», «халықты ерте алмаған» саяси партиялар мен қоғамдық ұйымдардың «әлсіздігі» сияқты себептер келтірді («Интеллигенция Жаңаөзен оқиғасын «қанды жексенбіге» теңеді», Азаттық радиосы, 28 сәуір 2014).Мақтай Сағдиев бұл оқиғаны нағыз бұзақылық, бейбастық,«қанқұйлы қылмыс» деп бағалады. Философ Алтай Тайжанов «140-тан астам ұлт пен ұлыс мекендейтін еліміздің 20 жылдағы ерен табысына кір келтіріп, іріткі салмақ болған, керітартпа күштердің байбаламы» деп түйді. («Жетікүн» бағдарламасы, «Хабар», 18 желтоқсан, 2014). Берілген мысалдарда аталмыш саяси оқиғаны«қанды жексенбіге» теңеп, «қанқұйлы қылмыс» деп теріс баға берілсе, А.Тайжановкерітартпа күштердің байбаламы» деп оң пікір білдіріп, адресантқа жағымды эмоция тудырған. Бұл мысалдардан байқағанымыз, Е.И. Шейгалдың тұжырымына сәйкес, БАҚ арқылы азаматтар орын алған саяси оқиғалардың куәгері, бақылаушысы рөлінде қызмет атқаратындығы [4; 61].
Дискурстағы саяси метафораны қарастыру, біздің ойымызша, ең алдымен, әртүрлі тілдік, мәдениеттанымдық, әлеуметтік, экономикалық, саяси тағы басқа факторлардың концептуалды саяси метафораның ұлттық жүйесіне әсер ету дәрежесін анықтау болып табылады. Бұл бағытта метафора әлемді образды түрде тану және образды түрде ойлау нәтижесі ретінде көрініс береді. Образдың астарында публицистикалық мәтіннің «әсерін» күшейте отырып, оның оқырманға ықпал ету тиімділігін ұлғайту жатыр.Мысалы, саяси мақалалар мен баяндамалардың және қоғамдық пікір білдірудің басты мақсаты  - белгілі бір саяси оқиғаға қатысты адресаттың көзқарасын өзгерту, бір сөзбен айтқанда, саяси әлемді қайта концептуалдау.Мысалы, «Құтырған иттер» жалпы алғанда 46 нысанды, 20 автокөлікті өртеп, тонады. Соның ішінде «Өзенмұнайгаз» директорының үйіне де өрт қойды» деді «Хабар» агенттігінің журналисі(«Жеті күн» бағдарламасы, «Хабар», 18 желтоқсан, 2014). Оларды интеллигенция дегеннен гөрі «жантықтар» деп атар едім. Интеллигенция «саяси ойынның құралы» болғанына наразы. Депутаттыққа өткен қалталылар мемлекеттік тілден мақұрым екенін былай қойғанда, «Алаштың» аты тұрмақ затын да білмей, Парламентке өтіп кетті, –  дейді Серік Тұрғынбекұлы («Азаттық радиосы», 28 сәуір 2014). «Халық жазушысы», «Еңбегі сіңген қайраткер» сынды атақтар беріп, кеуделеріне түрлі медальдер іліп, олардан «халық сүйіктілерін» жасайды. Одан соң билік олардың халық алдындағы бүкіл абырой-беделін өз пайдасына жаратады. Ал бізде, өкінішке қарай, зиялы қауым – қорқақ, жаны тәтті. Сонда олардың қорқатыны – «биліктің беріп жатқан тиын-тебенінен айырылып қаламын-ау» деген уайым, – дейді Сейдахмет Құттықадам («Азаттық радиосы»,  17 қаңтар, 2012). Жаңаөзен мен Шетпедегі қанды оқиғалар Тәуелсіз Қазақстан тарихындағы ең қайғылы және қаралы беттерге айналды. Егер мұның барлығы ақыр аяғы «шелек жалағандардың» сотталуымен тынатын болса, онда бұл биліктің заңдылығына селкем түсіріп, сенімді азайтады. Қудалау машинасын іске қосқан соң, оны тоқтату өте қиын. («Қазақ үні» газеті, 20 наурыз, 2012). Алматы қаласында  2012 жылғы 19 наурызда қабылданған Билік пен азаматтық  қоғамның өзара қарым-қатынасын реттеу және оның тиімді жүйесін қалыптастыру туралы қазақ зиялыларының форумы қарарында: Жаңаөзен мен Шетпедегі оқиғаға байланысты барлық саяси күштердің өкілдерін шақырып, ашық  парламенттік талқылау өткізуді талап етеміз. Зиялы қауымның – халық өкілдерінің форумын еліміздегі көкейкесті әрі аса маңызды мәселелерді талқылап отыратын тұрақты қоғамдық мінберге айналдырамыз.Мұндай қайта концептуалдаудың негізгі құралдарының бірі- белгілі бір мәселенің маңызын одан әрі арттыру немесе керісінше, қоғамның назарын одан кері аударуға мүмкіндік беретін метафоралық үлгі болып табылады.Американ лингвисі Nick E. Renton метафораларды зерттеуге қатысты еңбегінде БАҚ-та жарияланған қоғам қайраткерлерінің тілінде мазмұнында тың идеялар бүркемеленген  метафоралар жиі кездесетіндігі жөнінде ой айтады. Саясаткерлер тілінде метафорларды қолдану жоспарланған жаңа енгізілімге қоғам мүшелерінің көзқарасын анықтаудың арнайы тәсілі болып табылатындығын атап көрсетсе [5; 22], жоғарыда келтірілген мысалдар қазіргі саясат тіліндегі саяси метафоралардың алар орнын көрсетеді. 
Жүргізілген талдау барысында, саяси метафоралардың жасалуы кездейсоқ құбылыс емес екендігін, белгілі бір деңгейде елдегі болып жатқан саяси және экономикалық жағдайларға қатысты туындап, қоғамдық-саяси лексиканың құрамында «өмір сүретіндігін» байқаймыз. 

